
memerlukan perhatian sepenuhnya dari pensyarah supaya mereka dapat 
memberi tumpuan dalam setiap aktiviti. 

Masalah bahasa juga menyukarkan perjalanan PKM. Hal ini 
disebabkan aktiviti permainan dan berbantu komputer yang disediakan 
adalah dalam Bahasa Inggeris. Kelemahan Bahasa Inggeris 
menyebabkan tugasan yang diberi lambat diselesaikan. Pelajar terpaksa 
meminta pertolongan pensyarah untuk memberi penjelasan semasa aktiviti 
berjalan. 

Pengalaman 

Perspektif Pensyarah 

Daripada pemerhatian yang dibuat oleh pensyarah semasa aktiviti 
berjalan, didapati pelajar menujukkan minat yang tinggi dan tekun semasa 
menjawab soalan berbantu komputer serta aktiviti berkumpulan. 
Ketekunan ini berpunca dari aktiviti yang diberi menarik dan interaktif. 
Pelajar dapat melaksanakan aktiviti-aktiviti tersebut secara aktif dan 
menggembirakan. Sementara itu, aktiviti berkomputer yang interaktif 
memberi peluang kepada pelajar mempelajari matematik dengan kaedah 
yang lebih menyeronokkan tanpa melibatkan penulisan di kertas atau 
papan tulis. Pelajar boleh menyemak jawapan selepas setiap latihan yang 
diselesaikan. Keputusan diperoleh dengan cepat, ini memberi motivasi 
kepada mereka untuk mencuba lagi sehingga berjaya memperoleh 
keputusan yang lebih baik. 

Perspektif Pelajar 

Kajian dijalankan ke atas pelajar dengan mendapatkan maklum balas 
mereka selepas aktiviti dijalankan. Pelajar disoal secara rawak sama 
ada aktiviti yang diberi menyeronokkan. Didapati pelajar sukakan aktiviti 
yang diberi. Walau bagaimanapun, mereka mengakui bahawa kelemahan 
dalam menghafal sifir menyebabkan mereka agak lambat ketika 
menyelesaikan soalan. Pelajar juga disoal sebab mereka ke sekolah. 
Pelajar memberi jawapan bahawa mereka ke sekolah atas arahan ibu 
bapa. Daripada keputusan ini, dapat dirumuskan bahawa pelajar-pelajar 
perlukan bimbingan supaya mereka lebih jelas akan arah tujuan mereka 
sebagai seorang pelajar. 

Kesimpulan 

Perlaksanaan PKM adalah bagi membantu meningkatkan kefahaman 
dan motivasi pelajar sekolah kursusnya peringkat rendah. Program ini 
digubal atas kesedaran masih ramai pelajar yang memerlukan bimbingan 
sampingan dalam meningkatkan kemahiran dan motivasi mereka. 
Pendedahan dalam teknologi multimedia banyak membantu khususnya 
pelajar luar bandar. Hal ini disebabkan pengajaran dan pembelajaran 
yang berkesan, khususnya dalam matematik, tidak hanya melibatkan 
proses pemindahan fakta dari guru kepada pelajar semata-mata. Pelajar 
perlu dilibatkan secara aktif di dalam membina konsep dan pengetahuan 
berhubung dengan setiap isi pelajaran yang dipelajari. 

Perlaksanaan PKM bukan sahaja berjaya meningkatkan motivasi 
pelajar tetapi juga mengeratkan hubungan antara sekolah dan UiTM. 
Hal ini terbukti kerana pihak sekolah telah meminta pihak JTMSK untuk 
melaksanakan PKM pada setiap tahun. PKM juga dapat dijadikan 
alternatif kepada guru bagi membantu mereka memotivasikan pelajar. 
Bagi memantapkan PKM, modul PKM perlu dipertingkatkan kualitinya 

Gambarajah 5: Laman Web Program Khidmat Masyarakat Anjuran JTMSK 
UiTM Pulau Pinang 

dan dibukukan. Pembukuan modul ini adalah supaya memudahkan 
perjalanan PKM dilaksanakan pada masa hadapan. Bagi memudahkan 
aktiviti-aktiviti dalam PKM, pihak universiti juga boleh membina laman 
web PKM bagi memaparkan aktiviti-aktiviti yang dilaksanakan. Selain 
daripada itu, bagi memastikan aktiviti PKM ini berjalan lancar, sebuah 
laman web bagi Program Khidmat Masyarakat telah dibina. Gambarajah 
5 menujukkan laman web PKM hasil usaha pensyarah-pensyarah JTMSK 
UiTM Pulau Pinang. Pengguna boleh melayari laman web tersebut di 
http://www.khidmatmasyarakat.blogspot.com/ 

Cadangan 

PKM dapat dilaksanakan dengan jayanya jika beberapa langkah tersebut 
diberikan perhatian yang sewajarnya bukan sahaja oleh pihak UiTM 
tetapi juga pihak sekolah. 

a. Permintaan untuk menj alankan PKM perlu datang sendiri dari pihak 
sekolah. Hal ini bagi mengelakkan pusat pengajian tinggi perlu 
memohon kebenaran dari Kementerian Pelajaran Malaysia sebelum 
sebarang aktiviti melibatkan pihak sekolah dapat dijalankan. Jalinan 
yang baik antara pusat pengajian tinggi dan pihak sekolah amat 
membantu bagi memastikan pihak sekolah bersedia bekerjasama 
dalam usaha menjayakan PKM. 

b. Kemudahan prasarana dan teknologi komputer perlu dalam keadaan 
baik bagi memastikan perjalanan PKM tidak terganggu. 

c. Bahan pengajaran dan pembelajaran yang bakal digunakan semasa 
aktiviti perlu disediakan sebelum perlaksanaan PKM. Bahan tersebut 
perlulah mengikut piawaian yang telah ditetapkan oleh Kementerian 
Pelajaran Malaysia. 

d. Pensyarah yang terlibat dalam PKM perlu bersedia dari segi mental. 
Hal ini memandangkan pensyarah yang kebiasaannya berurusan dengan 
pelajar pusat pengajian tinggi perlu memahami perlakuan kanak-kanak 
peringkat rendah. Cabaran untuk berdepan dengan pelajar peringkat 
rendah tidak sama dengan pelajar di pusat pengajian tinggi. 

